
6.1 PENGENALAN 

Kesatuan sekerja merupakan salah satu aspek penting dalam 
kepimpinan, kerana ia menjadi wadah untuk memperjuangkan hak 
dan kebajikan pekerja. Seorang pemimpin memainkan peranan yang 
sangat penting dalam memimpin kesatuan sekerja dan menangani isu 
pekerja, khususnya dalam menghadapi cabaran empat dimensi seperti 
ketidakstabilan (volatility), ketidakpastian (uncertainty), kerumitan 
(complexity) dan kekaburan (ambiguity). Dengan kepimpinan yang 
kukuh, pemimpin dapat memberikan arahan yang jelas kepada 
pasukan bagi mencapai matlamat bersama walaupun dalam keadaan 
yang mencabar. Ketelusan dalam komunikasi juga amat penting 
supaya setiap pekerja memahami hala tuju organisasi. Selain itu, 
pemimpin perlu bersikap adil dan memastikan semua pekerja 
mendapat layanan yang saksama tanpa mengira pangkat atau status, 
selaras dengan nilai-nilai kepimpinan Islam. 

 Keupayaan untuk mendengar dan memahami keperluan pekerja 
juga merupakan ciri penting seorang pemimpin. Dengan mendengar 

pandangan dan masalah yang dihadapi oleh pekerja, pemimpin dapat 
mengambil tindakan yang sesuai untuk meningkatkan suasana kerja dan 
produktiviti. Selain itu, pemimpin juga perlu memberi motivasi dan 
sokongan kepada pekerja agar sentiasa bersemangat dan berdedikasi 
dalam melaksanakan tugas masing-masing. 

Pelbagai persoalan yang timbul, apakah kesatuan sekerja tidak 
wujud sama sekali dalam peradaban Islam silam yang banyak 
didominasi oleh pemerintahan beraja atau monarki? Atau apakah ia 
hanya andaian semata-mata? Atau kesatuan sekerja hakikatnya dirintis 
oleh komunis dan sosialis? 

Kesatuan sekerja atau syarikat pekerja merupakan pertubuhan yang 
dibentuk oleh pekerja untuk melindungi dan memperjuangkan hak-hak 
mereka di tempat kerja. Kesatuan sekerja selepas era Khulafa ar-Rasyidin 
dalam peradaban Islam rata-rata ditunjangi oleh sistem monarki 
termasuklah pemerintahan Umayyah yang berpusat di Damsyik, 
Abbasiyyah di Baghdad, Andalusia di Cordoba, dan Uthmaniyyah di 
Istanbul (sebelumnya dikenali sebagai Islambul), Kesultanan Melayu 
Melaka dan Kerajaan Mataram Islam di Pulau Jawa.  

Al-Faruqi dan al-Banna pemimpin kesatuan yang berasal dari Mesir, 
telah menulis secara meluas mengenai keserasian kesatuan sekerja 
dalam Islam (Duran & Yildirim, 2005). Beliau berhujah bahawa 
matlamat utama bagi Islam dan kesatuan sekerja ialah keadilan, bukan 
sekadar keserasian semata-mata. Malah, Islam sendiri menggalakkan 
penubuhan kesatuan sekerja, sebagaimana yang dapat dilihat melalui 
panduan dalam al-Quran dan as-Sunnah (Yorgun, 2020). Dalam 
karyanya mengenai kesatuan sekerja, al-Banna atau juga dikenali 
sebagai Gamal el-Banna menegaskan bahawa Islam memberikan setiap 
individu hak untuk menikmati kehidupan yang baik, seperti yang 
dijelaskan dalam ayat-ayat al-Quran (28:77, 51:19 dan 70:24–25). Hak 
ini merangkumi kehidupan yang bebas daripada kelaparan dan 
ketakutan, yang juga menjadi sebab untuk menyembah dan memuja 
Tuhan, sebagaimana dinyatakan dalam Surah Quraisy (106:4–5). 
Berdasarkan ayat-ayat ini, al-Banna berpendapat bahawa perjuangan 
utama kesatuan sekerja adalah memperjuangkan dua keperluan 

material utama: (1) Memperoleh makanan bagi mengatasi kelaparan 
dan (2) Menjamin keselamatan bagi mengatasi ketakutan. Beliau 
berpendapat bahawa Islam berpihak kepada golongan miskin dan 
menyokong kebajikan pekerja, kerana mewajibkan zakat ke atas 
golongan kaya demi kepentingan dan kesejahteraan golongan miskin 
serta kelas pekerja, seperti yang dijelaskan dalam ayat al-Quran (9:60). 
Berdasarkan ayat-ayat tersebut, dapat dirumuskan bahawa kesatuan 
sekerja dianggap sebagai pelindung dua hak asas, makanan dan 
keselamatan. Oleh itu, kesatuan sekerja sebenarnya digalakkan dan 
disokong dalam Islam. Allah SWT berfirman dalam Surah al-Baqarah 
(2:155): 

لۡٱنَمِّصٖقۡنَوَعِولُۡٱوَفِوۡلَۡٱنَمِّءٖشَِۡبمكَُّنوَلُبَۡلَوَ
َ
لِٰوَمۡ

لۡٱوَ
َ
 !شَِِّبوَتِٰۗرَمََّلٱوَسِفُن

Maksudnya: Demi sesungguhnya, Kami akan menguji kamu 
dengan sedikit perasaan takut (kepada musuh) dan (dengan 
merasai) kelaparan, dan (dengan berlakunya) kekurangan dari 
harta benda dan jiwa serta hasil tanaman. Dan berilah khabar 
gembira kepada orang-orang yang sabar. 

(Surah al-Baqarah, 2:155) 

Berdasarkan ayat ini, setiap manusia akan diuji oleh Allah SWT 
dengan kelaparan dan ketakutan. Oleh yang demikian perlu ada suatu 
golongan atau kesatuan yang dapat membantu dalam memastikan 
kedua-dua hak asas ini iaitu makanan dan keselamatan ini terjamin. 
Sabda Nabi Muhammad SAW: 

Tidaklah seseorang makan makanan yang lebih baik 
daripada makanan yang dihasilkan dari usahanya sendiri. 
Dan sesungguhnya Nabi Daud AS makan dari hasil 
usahanya sendiri. 

(HR al-Bukhari, 2072) 


